
 

 

  
      

 

malti.skola.edu.mt 

      

Il-Koniferi 

Qari - K7 Naqra u nifhem testi matematiċi, xjentifiċi u 

teknoloġiċi li nuża fil-ħajja tiegħi ta' kuljum bħal 

enċiklopediji, fuljetti, siti elettroniċi, u l-bqija. 

Qari – K2 Dak li naqra, nifhmu, ngħarblu, nifforma 

opinjoni dwaru u nesprimiha, inwieġeb mistoqsijiet 

diretti u inferenzjali. 

Aqra s-silta. 

Il-koniferi huma grupp ta’ siġar li ma jagħmlux fjuri. Minflok jagħmlu koni 

maskili u femminili fuq l-istess siġra. Ġeneralment il-weraq tal-koniferi 

ikun qisu labar twal u dojoq. Fost il-koniferi l-aktar magħrufa hawn Malta 

nsibu s-siġra tal-għargħar, taż-żnuber, iċ-ċipress u l-awrikarja. Dawn is-

siġar iħaddru s-sena kollha. (paragrafu 1) 

Is-siġra tal-għargħar ġiet iddikkjarata bħala s-siġra nazzjonali ta’ Malta 

fis-16 ta’ Jannar tal-1992. Din is-siġra hi endemika għaliex ma tikber 

imkien aktar, ħlief f’Malta u f’roqgħa żgħira fil-foresta fi Spanja. Tikber 

fis-selvaġġ iżda hi rari. F’Malta nsibuha fil-Maqluba fil-Qrendi u fil-

Mellieħa. Illum din is-siġra ġiet imkabbra wkoll f’xi toroq u f’xi ġonna 

pubbliċi, bħal fit-telgħa tas-Saqqajja fir-Rabat f’Malta, fir-Rabat 

Għawdex, f’Kemmuna u fl-Argotti fil-Furjana. Is-siġra tal-għargħar tikber 

bil-mod iżda tgħix għal ħafna snin. Ma togħliex aktar minn għaxar metri ’il 

fuq minn wiċċ l-art. (paragrafu 2) 

Is-siġra taż-żnuber hija magħrufa wkoll bħala s-siġra tal-prinjol jew tal-

arżnu. Din is-siġra tikber mal-għoxrin metru. Iz-zokk tagħha hu kannella 

skur. Huwa oħxon u sod. Il-weraq ta’ din is-siġra jikber f’pari. Is-siġra 

taż-żnuber narawha tista’ tgħid f’kull belt jew raħal f’Malta. F’Malta nsibu 

postijiet imsemmija għal din is-siġra bħal Għajn Żnuber u Wied Żnuber.  

(paragrafu 3) 

Iċ-ċipress hi magħrufa bħala s-siġra taċ-

ċimiterju għax issibha ħafna f’dawn il-postijiet. 

Tinsab ukoll f’ġonna pubbliċi bħal fil-ġnien ta’ 

Sant’Anton. Hawn żewġ tipi ta’ ċipress. Iċ-

Ċipressa l-Wieqfa li tikber ’il fuq sa tletin 

metru u ċ-Ċipressa l-Miftuħa li tinfirex 

f’għamla orizzontali. Għalkemm din is-siġra ma 

tagħtix frott issibha f’ħafna għelieqi. Il-bdiewa 

jkabbru dawn is-siġar ħdejn xulxin fl-għelieqi 

għax jagħtu kenn lil siġar oħra mill-irjieħ li tant 

huma spissi fil-gżejjer tagħna. (paragrafu 4) 

L-awrikarja hi siġra li tikber ’il fuq ħafna. Tista’ tikber bejn 30 u 50 

metru. Fl-antik ma kinitx daqshekk komuni. Għalhekk kienet magħrufa 

bħala s-siġra tas-sinjuri għax kont issibha f’ġonna kbar ta’ nies sinjuri. 

(paragrafu 5) 

Adattata minn Kullana għat-Tfal-Is-Siġar – Arthur Sammut 

         Kliem immarkat bl-aħmar- lingwaġġ xjentifiku 

         Kliem immarkat biċ-ċelesti- lingwaġġ matematiku 

 

    

A. Immarka Veru jew Falz. 

 Veru Falz 

1. Il-weraq tal-koniferi jkunu qishom labar.   

2. Il-koniferi jħaddru fix-xitwa biss.   

3. Insibu siġar tal-għargħar fil-ġnien tal-Argotti.   

4. Iz-zokk tas-siġra taż-żnuber hu oħxon u sod.   

 

B.  Immarka t-tweġiba t-tajba billi tagħmel  fil-kaxxa tal-lemin. 

 

5. Il-koniferi huma siġar li jagħmlu l-fjuri. 
 

5. Il-koniferi huma siġar li ma jagħmlux fjuri. 
 

 

6. Is-siġra taż-żnuber hi magħrufa wkoll bħala tal-prinjol. 
 

6. Is-siġra taż-żnuber hi magħrufa wkoll bħala taċ-ċipress. 

7. Is-siġra taċ-ċipress magħrufa bħala s-siġra taċ-ċimiterju. 
 

7. Is-siġra taċ-ċipress magħrufa bħala s-siġra tal-ġonna. 
 

 

Ċ. Imla l-vojt b’kelma waħda. 

  8. Iċ-Ċipressa l-Miftuħa tinfirex f’għamla _______________. 

  9. ______________ Żnuber u _______________ Żnuber huma żewġ  

    postijiet msemmija għas-siġra taż-żnuber. 

10. Is-siġra tal-għargħar hi _______________ għax tikber biss f’Malta u  

     f’roqgħa żgħira fil-foresta fi Spanja. 

 

D. Wieġeb skont is-silta. 

12. Liema hi s-siġra nazzjonali ta’ Malta? (paragrafu 2) 

     ____________________________________________________ 

13. Għaliex il-bdiewa jkabbru s-siġar taċ-cipress fl-għelieqi? (paragrafu 4) 

     ____________________________________________________ 

14. Liema siġra kienet magħrufa bħala tas-sinjuri? Għaliex? (paragrafu 5) 

 

      ____________________________________________________ 

 


